Avgerð nr. 07-03-37-1 frá 13.06.2007

- lóg um ferðagjald § 1 

- ferðagjald

Samandráttur:

Skatta- og avgjaldskærunevndin staðfesti avgerð hjá Toll- og Skattstovu Føroya, at ferða​av​gjald skuldi latast í samband við mini-cruise ferðir.

Avgerð

Málslýsing:

Í skrivi frá 30. august 2006 hevur kæruumboð A kunnað Toll- og Skattstovu Føroya um, at B nýliga er komið eftir, at felagið av misgáum hevur goldið ferðaavgjald til landskassan í sambandi við mini-cruise ferðir, sum felagið hevur skipað fyri seinastu árini.

Vísandi til hetta boðar A vegna B frá, at felagið í framtíðini ætlar at broyta framferðarhátti so​​leiðis, at ferðaavgjald ikki verður uppkravt frá ferðandi, sum eru við á rundtúrum hjá skipinum D.

Harnæst biður B í skrivi frá 23. januar 2007 við tilvísing til omanfyri standandi Toll- og Skattstovu Føroya um at flyta kr. 925.560 á konto hjá felagnum. Talan er um pening, sum B í tíðarskeiðnum frá januar 2003 til mai 2006 hevur goldið landskassanum í sambandi við minicruise ferðir.

Toll- og Skattstova Føroya tekur ikki undir við, at ferðafólk á mini-cruise ferðum eru frítikin

fyri ferðaavgjald.

Hesa avgerð hevur B kært til Skatta- og avgjaldskærunevndina.

Kærarin greiðir m.a. frá, at B bjóðar við jøvnum millumbilum mini-cruise ferðir. Túrarnir

eru rundtúrar, og steðgurin í útlandinum er avmarkaður til nakrar heilt fáar tímar, har ferða​fólkini fáa høvi til líka at fara í land.

Løgtingslóg um ferðagjald áleggur flutningsfyritøkum at rinda Landskassanum 120 kr. “fyri

hvørt ferðafólk, sum verður flutt úr Føroyum”. Av tí at mini-cruise ferðirnar hjá B bert eru rundtúrar, har steðgurin í útlandinum er avmarkaður til nakrar fáar tímar, metir kærarin ikki, at talan er um ferðafólk, sum verða flutt úr Føroyum, og skal B tí ikki gjalda Landskassanum

ferðaavgjald í hesum sambandi.

Sambært viðmerkingunum til fyrstu lógina um ferðagjald, løgtingslóg nr. 104 frá 1. oktober

1986, var orsøkin til lógina, at ferðafólkajavnin vísti stórt hall. Ferðafólkajavnin er munurin

millum tað, sum útlendingar leggja eftir seg í Føroyum, og tað, sum føroyingar leggja eftir seg í útlandinum.

Endamálið við lógini var tí at minka um upphæddina, sum føroyingar høvdu til taks at nýta í

útlandinum, og harvið eisini minka um hugin hjá føroyingum at ferðast uttanlands. Nevnda

lóg er avloyst av løgtingslóg nr. 23 frá 30. apríl 1987, sum síðani aftur er avloyst av nú​verandi lóg, løgtingslóg nr. 37 frá 26. mai 1988. Endamálið við lógini hevur tó alla tíðina verið at avmarka nýtsluna hjá føroyskum ferðafólkum uttanlands.

Grundað á stutta steðgin leggja ferðandi á eini mini-cruise ferð við M/F D ikki nógvan pen​ing eftir sær í útlandinum, men leggja harafturímóti pening eftir sær til B, sum er eitt før​oyskt partafelag. Nýtsluavmarkandi endamálið við lógini tilsigur sostatt eisini, at avgjald ikki skal gjaldast í samband við hesar mini-cruise ferðir.

Hvørki lógin um ferðagjald ella viðmerkingarnar til lógina útgreina nærri, hvat orðingin í § 1 í lógini “ferðafólk, sum verða flutt úr Føroyum” merkir. Kærarin metir, at orðingin merkir samb. vanligari málsligari uppfatan, at talan er um ferðafólk, sum flutningsfyritøkur flyta úr

Føroyum og ikki taka heim við aftur á sama túri. Tað verður jú neyvan sagt í vanligari talu, at eitthvørt er flutt úr Føroyum við skipi ella flogfari, um sami lutur kemur heim við aftur á sama túri.

Víst verður eisini á, at tá M/F E í síni tíð gjørdi túrar uttanlands, varð einki ferðaavgjald gold​ið, tí mett varð, at talan ikki var um at flyta fólk úr Føroyum. Sostatt er fordømi fyri, at ferða​avgjald ikki skal gjaldast Landskassanum í sambandi við rundferðir.

Eftir kærarans áskoðan skal § 3 í lógini skiljast sum eitt undantak fyri persónar, sum annars høvdu verið umfataðir av ásetingini í § 1, tvs. ferðafólk, sum verða flutt úr Føroyum.

Viðvíkjandi mini-cruise ferðunum hjá B verður ikki mett, at talan er um fólk, sum verða flutt

úr Føroyum, og eru hesi ferðafólk tí ikki umfatað av § 1 í lógini. Tað hevur tí ongan týdning,

at hesi ferðafólk ikki verða nevnd millum undantøkini í § 3 í lógini.

Samanumtikið metir kærarin, at avgerðin hjá Toll- og Skattstovu Føroya, fráboðað í skrivi 2.

februar 2007 er skeiv, og er henda áskoðan grundað á:

- At orðingin “ferðafólk, sum verða flutt úr Føroyum” ikki er nærri lýst í lóg ella við​merk​ingum.

- At orðingin í vanligari talu má skiljast sum um, at talan er um ferðafólk, sum verða flutt við skipi ella flogfari úr Føroyum til annað land og ikki koma heim við aftur á sama túri.

- At endamálið við lógini um ferðagjald er at avmarka nýtsluna hjá føroyingum uttanlands, og umfatar lógin tískil ikki mini-cruise ferðir, har tey ferðandi bert í heilt lítlan mun kunnu leggja pening eftir seg í útlandinum.

- At tá M/F E í síni tíð gjørdi rundferðir, varð ferðaavgjald ikki goldið Landskassanum, tí mett varð ikki, at talan var um at flyta fólk úr Føroyum.

Toll- og Skattstova Føroya vísir á, at sambært § 1, stk. 1 í løgtingslóg um ferðagjald skal fyri hvørt fólk, sum verður flutt úr Føroyum, gjaldast kr. 120 í landskassan.

Sambært § 1, stk. 2 í lógini er tað hvør einstøk flutningsfyritøka og umboðsfólk hennara í Før​oyum, sum standa til svars fyri, at avgjaldið verður goldið landskassanum fyri tey ferð​a​fólk, sum fyritøkan flytur úr Føroyum.

Í § 3 í lógini er ásett, nær avgjald ikki skal latast, og mini-cruise ferðirnar, sum umrøddar

verða í skrivinum, koma ikki undir nevnda undantak.

Toll- og Skattstova Føroya metir tí, at ferðafólk á mini-cruise ferðum eru ikki frítikin fyri at

gjalda ferðaavgjald.

Avgerðin hjá Skatta- og avgjaldskærunevndini.

Sambært § 1, stk. 1 í løgtingslóg um ferðagjald skal fyri hvørt fólk, sum verður flutt úr Føroyum, gjaldast kr. 120 í landskassan. Í hesum føri vil kærarin vera við, at avgjald skal ikki gjaldast fyri ferðafólk á mini-cruise ferðum við B, tí tey verða ikki flutt úr Føroyum, tey koma heimaftur sama túr.

Skatta- og avgjaldskærunevndin metir, at orðingin “ferðafólk, sum verða flutt úr Føroyum” er ein breið lýsing av øllum ferðafólkum, sum fara úr Føroyum, og tí eisini fevnir um ferða​fólk á mini-cruise ferðum. Grundarlag er ikki fyri at tulka orðingina avmarkandi til ikki at fevna um ferðafólk á mini-cruise ferðum, tí onki er nevnt um hetta.

Tað verður ikki mett at vera avgerandi, hvussu langur steðgurin uttanlands er, ella um ferða​fólki kemur aftur við sama túri. Bert við at sigla úr Føroyum við ferðafólkunum verður treyt​in um avgjald lokin. Hóast steðgurin uttanlands bert er heilt fáar tímar, ber ikki til at koma uttanum, at ferðafólkini verða flutt úr Føroyum og tí eru fevnd av § 1, stk. 1 í lógini um ferðagjald.

Tá so ferðafólk á mini-cruise ferðum ikki eru nevnd millum tey undantøk, sum eru í § 3 í lógini, skal avgjald eisini rindast í hesum førum.

Skatta- og avgjaldskærunevndin avgjørdi at staðfesta avgerðina hjá Toll- og Skatt​stovu Føroya. Avgerðin verður grundað við, at ferðafólk á mini-cruise ferðum verða flutt úr Føroyum, uttan mun til hvussu langur steðgurin er í útlandinum, og tí eru fevnd av § 1, stk. 1 í lógini um ferðagjald.

